
Uşaqların sağlam, hərtərəfli şəxsiyyət 

kimi formalaşması üçün kompleks 
tədbirlərin görülməsi vacibdir

İyunun 1-də Heydər Əliyev Mərkəzində “Erkən Uşaqlıq 
Dövründə İnkişaf (EUDİ) strategiyası: mövcud təcrübə və 
gələcəyə baxış” mövzusunda beynəlxalq konfrans keçirilib. 

Azərbaycanda uşaqların hərtərəfli 
inkişafı ilə bağlı EUDİ xidmətlərinin 
gücləndirilməsi və onların yeni 
inkişaf mərhələsinə keçirilməsi 
üçün ictimai müzakirələr aparmaq, 
sektorlararası koordinasiyanı təmin 
etmək, aidiyyəti qurumlar tərəfindən 
bu istiqamətdə birgə icra oluna-
caq tədbirləri müəyyənləşdirmək 
məqsədilə təşkil olunan konfrans 
Heydər Əliyev Fondunun, BMT-
nin Uşaq Fondunun (UNICEF) və 
“Regional İnkişaf” İctimai Birliyinin 
birgə təşkilatçılığı, Avropa İttifaqının 
maliyyə dəstəyi ilə təşkil olunub.

AZƏRTAC xəbər verir ki, 2021-ci 
ilin aprelindən Heydər Əliyev Fondu, 
BMT-nin Uşaq Fondu - UNICEF-in 
Azərbaycandakı nümayəndəliyi, Ailə 
Qadın və Uşaq Problemləri üzrə 
Dövlət Komitəsi tərəfindən icrasına 
start verilmiş EUDİ Milli Strategiyası 
müvafiq sahədə dövlət siyasətinin 
formalaşdırılması və aidiyyəti dövlət 
qurumları arasında koordinasiyanın 
qurulmasında mühüm rol oynayır. 

Heydər Əliyev Fondunun 
Beynəlxalq Əlaqələr Departamen-
tinin rəhbəri, Milli Məclisin depu-
tatı Soltan Məmmədov  bildirib ki, 
uşaqların bioloji və psixi sağlamlığı, 
erkən yaşlardan intellektual, fiziki və 
əqli inkişafı, emosional dözümlülüyü 
və sosial rifahı onların şəxsiyyət kimi 
formalaşmasında xüsusi əhəmiyyət 
daşıyır. Bu mənada, erkən yaş 
dövründə uşaqlara düzgün qayğı 
və diqqətin göstərilməsi çox vacib-
dir. Hazırlanacaq EUDİ strategiyası 
aidiyyəti təşkilatların bu istiqamətdə 
səylərini birləşdirəcək vahid platfor-
ma və daha təsirli vasitə olacaqdır. 
Deputat ölkəmizdə səhiyyə, sosial 
xidmətlər, təhsil sahələrində ge-
nişmiqyaslı islahatlar və tədbirlərin 
həyata keçirildiyini vurğulayan 

deputat hökumət tərəfindən icra 
olunan dövlət proqramları, eyni za-
manda, qanunvericilik çərçivəsində 
Azərbaycanda xüsusi xidmətə 
ehtiyacı olan, sağlamlıq imkanları 
məhdud uşaqlara göstərilən xidmətin 
inkişafı üçün həm qanunvericilik 
bazasının davamlı təkmilləşdirilməsi, 
həm də dövlət proqramlarının icrası 
istiqamətlərində nəzərəçarpacaq 
işlərin görüldüyünü diqqətə çatdırıb. 

EUDİ layihəsinin mütəxəssisi, 
“Regional İnkişaf” İctimai Birliyinin 
mütəxəssisi Fərid Süleymanov 
erkən yaşda insanın əqli, fiziki və 
emosional sferasında inkişafının 
əsasının qoyulduğunu, bu səbəbdən 
həmin yaşda uşaqlara bəsləyici 
qayğı göstərməyin, yəni, onların 
düzgün qidalanmasını təmin etmək, 
sağlamlıqlarının qeydinə qalmaq, 
onlara həssas münasibət bəsləmək, 
erkən öyrənmək üçün imkanlar 
yaratmağın, təhlükəsizliklərinin təmin 
olunmasının mühüm əhəmiyyət 
daşıdığını deyib. Qeyd olunub 
ki, uşaqların gələcəkdə sağlam, 
hərtərəfli şəxsiyyət kimi formalaşma-
sı üçün fərd, ailə, cəmiyyət və dövlət 
səviyyəsində kompleks tədbirlərin 
görülməsi önəmlidir.

Tədbirdə çıxış edən təhsil naziri-
nin müavini Muxtar Məmmədov uşaq 
inkişafının 4 əsas istiqamətinin - fizi-
ki, əqli, əxlaqi və estetik inkişafının 
dövlətin diqqət mərkəzində olduğunu 
diqqətə çatdırıb. Bu istiqamətdə 
məktəbəqədər təhsilin rolundan 
danışan nazir müavini qeyd edib ki, 
ölkəmizdə fəaliyyət göstərən 1825 
məktəbəqədər təhsil müəssisəsi 127 
min uşağı  əhatə edir.

Əmək və Əhalinin Sosial 
Müdafiəsi Nazirliyinin erkən uşaqlıq 
dövründə uşaqların sosial inkişafının 
təmin edilməsi və xidmət sahəsinin 

genişləndirilməsi məqsədilə tədbirlər 
həyata keçirdiyini bildirən əmək 
və əhalinin sosial müdafiəsi nazi-
rinin müavini Hidayət Abdullayev 
bu ilin noyabr ayından uşaqların 
müəssisələrə düşməsinin qarşısının 
alınmasının və müəssisədə yaşayan 
uşaqların ailə mühitində böyüməsi, 
təminedici himayədar ailə modelinin 
tətbiqinə başlanılacağını diqqətə 
çatdırıb. 

O, həmçinin bildirib ki, ölkəmizdə 
müəssisələrdə yaşayan uşaqların 
övladlığa götürülməsini sitimullaş-
dırmaq məqsədilə bir sıra tədbirlər 
görülür. 

Səhiyyə nazirinin müavini İlqar 
Qasımov erkən uşaqlıq dövrü-
nün 0-8 yaşları əhatə etdiyini, bu 
illər ərzində uşağın inkişafının 
təkrarolunmaz sürətlə getdiyini və 
məhz bu səbəbdən həmin illərin çox 
əhəmiyyətli olduğunu vurğulayıb. 
Deyib ki, bu zaman uşağın beyni 
hər saniyə inkişaf edir. Ona görə 
də məhz bu dövr ərzində uşağın 
sağlamlığına və inkişafına yönəldilən 
qayğı nə dərəcədə çox olsa, onun 
bütün həyatının təməli bir o qədər 
möhkəm qoyulmuş olur.

Ailə, Qadın və Uşaq Problemləri 
üzrə Dövlət Komitəsinin sədr 
müavini Aynur Sofiyeva komitənin 
dövlətin uşaq siyasətini həyata 
keçirmək istiqamətində qanunveri-
ciliyin təkmilləşməsinə xüsusi önəm 
verdiyini qeyd edib. O, komitənin 
regionlarda uğurla fəaliyyət göstərən 
ailə və uşaqlara dəstək mərkəzləri 
haqqında məlumat verib. 

Postmünaqişə dövründə 
müharibədən əziyyət çəkmiş uşaq-
ların psixososial reabilitasiyası-
na xüsusi diqqət göstərilməsinin 
əhəmiyyətini vurğulayan A.Sofiyeva 
şəhid və qazi ailələrində böyüyən 
uşaqların psixoloji və emosional 
vəziyyətinin sabitliyinin qorunmasına 
və yaranmış psixoloji travmaların 
reabilitasiyası istiqamətində səylərin 

daha da artırmasının vacibliyini 
diqqətə çatdırıb. 

Konfransda çıxış edən UNICEF-
in Azərbaycandakı nümayəndəliyinin 
rəhbəri Aleks Haykens bildirib ki, 
yaxşı qidalanma, erkən stimulyasiya 
və himayə həyatda yalnız bir dəfə 
baş verən sürətli təkamül dövrünə 
qədəm qoyan körpə beyninin inkişafı 
üçün çox vacibdir. Erkən uşaq-
lıq dövrü inkişafı hökumətlərin və 
bizneslərin sərmayə qoya biləcəkləri 
ən yaxşı sahələrdəndir. 

Avropa İttifaqının Azərbaycandakı 
səfiri Peter Mixalko diqqətə çatdırıb 
ki, ötən il Aİ tərəfindən təsdiqlənən 
Uşaq Hüquqları üzrə Strategiya 
qurumu qlobal miqyasda uşaq-
ları dəstəkləmək, qorumaq və 
gücləndirmək üçün məcbur edən qlo-
bal ölçüləri özündə ehtiva edir. Bildi-
rib ki, Avropa İttifaqı Azərbaycanda 
erkən uşaqlıq dövründən etibarən 
həssas uşaqlara dəstək olmaqdan 
məmnundur.

Konfransa onlayn qoşulan 
EUDİ üzrə beynəlxalq ekspertlər 
- UNICEF-in EUDİ üzrə assosiativ 
direktoru Erinna Dia, EUDİ üzrə baş 
məsləhətçisi Chemba Raghavan, 
Kral Uşaq Xəstəxanasının İcma 
Uşaq Sağlamlığı Mərkəzinin direk-
toru Frank Oberklaid erkən uşaqlıq 
dövründə inkişaf, erkən müdaxilə, 
azyaşlı uşaqların inkişafı üçün 
mühitin uyğunlaşdırılması, EUDİ 
siyasətinin formalaşdırılması üçün 
sektorlararası əməkdaşlığın vacib-
liyi, ehtiyaclar və həyata keçiriləcək 
fəaliyyətlər barədə fikirlərini 
bölüşüblər.

Müxtəlif panel iclaslarında 
işini davam etdirən konfransda 
mütəxəssislər tərəfindən uşaqlar 
və hamilə qadınlar üçün patronaj 
xidmətinin əhəmiyyəti, inteqrasiya 
edilmiş sosial xidmətlər modeli, 
EUDİ üzrə nümunəvi beynəlxalq 
təcrübələr, EUDİ-də əlillik və inklü-
ziya, məktəbəqədər təhsilin hazırkı 
vəziyyəti və perspektivlər, sosial 
xidmətlərin əhəmiyyəti, uşaq hüquq-
larının müdafiəsi, icma təşəbbüsləri, 
valideynlik səriştələri və digər 
mövzularda səmərəli təkliflər 
səsləndirilib.

Sonda EUDİ-nin həyata 
keçirilməsi, gələcək fəaliyyətlərin yol 
xəritəsinin işlənib hazırlanması və 
hökumətin müxtəlif sektorlarında bu 
fəaliyyəti təbliğ edəcək işçi qrupun 
yaradılmasına çağırış edən birgə 
Bəyannamə qəbul olunub.

Konfransın təşkili Avropa İt-
tifaqının (Aİ) maliyyə dəstəyi ilə 
UNICEF tərəfindən həyata keçirilən 
“Azərbaycanda həssas qruplara 
daxil olan uşaqlar üçün İnteqra-
siya olunmuş icma əsaslı sosial 
xidmətlər” üzrə üçillik proqramın 
yekunlarına təsadüf edib. Proqra-
mın əsas sütunlarından biri icma 
əsaslı EUDİ xidmətləri vasitəsilə 
Erkən Uşaqlıq Dövründə İnkişaf 
təşəbbüsünün təşviqi və pilot olaraq 
tətbiqini nəzərdə tutur. Proqram 
çərçivəsində minlərlə uşaq icma 
əsaslı erkən təhsil xidmətlərindən, 
sosial xidmətlərdən və patronaj tibb 
bacılarının ev ziyarətlərindən fayda-
lanıb.

Bakı və Abşeronda 
“Kənddən Şəhərə” həftəsonu 

yarmarkaları keçiriləcək

İyunun 4-5-də Kənd Təsərrüfatı Nazirliyi 
tərəfindən “Kənddən şəhərə” həftəsonu 
yarmarkaları təşkil olunacaq. 

Kənd Təsərrüfatı 
Nazirliyindən verilən 
məlumatda bildirilir ki, 
 yarmarkalar Bakı və 
 Abşeron ərazisində üç 
fərqli ünvanda keçiriləcək. 
“Kənddən şəhərə” 
həftəsonu yarmarkalarının 
təşkilində əsas məqsəd yer-
li fermer təsərrüfatları üçün 
alternativ satış kanalı yarat-
maq, eyni zamanda, şəhər 
sakinlərini təbii, mövsümi 
və sağlam kənd məhsulları 
ilə dolğun şəkildə təmin 
etməkdir.

Budəfəki yarmarkalarda, 
ümumilikdə, 45 regiondan 
100-ə yaxın fermer iştirak 
edəcək. Onlar 80-ə yaxın 
çeşiddə kənd təsərrüfatı və 
qida məhsullarının satışını 
həyata keçirəcəklər.

Satışa çıxarılan 
məhsulların kеyfiyyətinə 
nəzarət etmək məqsədilə 
yarmarkalarda Azərbaycan 

Qida Təhlükəsizliyi 
Agentliyinin Səyyar Qida 
 Laboratoriyası fəaliyyət 
göstərəcək. Vətəndaşlar 
 yarmarkada satışa çıxa-
rılan hər  hansı məhsulun 
keyfiyyət göstəricilərini 
öyrənmək üçün laboratoriya-

nın xidmətlərindən faydalana 
bilərlər.

Qeyd edək ki, yarmarka-
lar fermerlər üçün tamamilə 
ödənişsiz şəkildə təşkil olu-
nacaq. Belə ki, yarmarkada 
iştirak edəcək fermerlər heç 
bir ödəniş etmədən piştaxta, 
tərəzi və digər avadanlıqlarla 
təmin olunacaqlar. Həmçinin 
məhsullarını yarmarka 
ünvanlarına çatdırmaqda 
çətinlik çəkən fermerlərə 
loqistik dəstək göstəriləcək.

“Kənddən şəhərə” yar-
markaları aşağıdakı ünvan-
larda fəaliyyət göstərəcək:

- Nərimanov rayonu, 
Fətəli xan Xoyski küçəsi, 5 
(“Gənclik” metro stansiyası-
nın çıxışı);

- Binəqədi rayonu, Sü-
leyman Sani Axundov, 5B 
(“İnqilab” kinoteatrının yanı);

- Xırdalan şəhəri, Heydər 
Əliyev prospekti, 41A.

Samirə ƏLİYEVA, 
 “Xalq qəzeti”

ANAMA: Ötən ay 2098 hektar 
ərazi mina və partlamamış  
hərbi sursatdan təmizlənib

Azərbaycan Respublikasının 
Minatəmizləmə Agentliyi 
(ANAMA) işğaldan azad 
edilmiş ərazilərdə icra olunan 
minatəmizləmə əməliyyatları 
barədə məlumatı açıqlayıb.

ANAMA-dan AZƏRTAC-a bildiriblər 
ki, mayın 1-dən 31-dək Tərtər, Ağdam, 
Füzuli, Xocavənd, Şuşa, Cəbrayıl, 
Qubadlı və Zəngilan rayonlarının 
ərazilərində aparılmış minatəmizləmə 
əməliyyatları zamanı piyada əleyhinə 
546, tank əleyhinə 279 mina və 1021 
ədəd partlamamış hərbi sursat aşkar-
lanaraq zərərsizləşdirilib. Ay ərzində 
2098,8 hektar ərazi mina və partlama-
mış hərbi sursatdan təmizlənib.

2020-ci il noyabrın 10-dan bu il 
mayın 31-dək azad edilmiş ərazilərdə 
piyada əleyhinə 11555, tank əleyhinə 5723 
mina və 16041 partlamamış hərbi sursat aş-
karlanaraq zərərsizləşdirilib. Eyni zamanda, 

11666,9 hektar ərazi mina və partlamamış 
hərbi sursatlardan təmizlənib.

Böyük qayıdışın addımları
Ağalıda təməlqoymadan cəmi 1 il 1 ay 1 gün sonra

Bir başqa 28 May... 
Şuşa ilinin 28 Mayı bir başqa oldu. 

Tarixi Zəfərdən sonrakı hər günümüz, 
hər bayramımız bir özgə ovqat yaradır. 
Builki 28 Mayı daha dəyərli edən nə idi? 
Bayramdan bir gun öncə Böyük qayı-
dışın ilk addımı atıldı! Müzəffər Ali Baş 
Komandan Zəngilanın Ağalı kəndində 
zəngilanlılarla görüşdü, onların doğma 
yurda dönüşünü Böyük qayıdışın kiçik 
addımı adlandırdı. Ağalılılar Müstəqillik 
Gününü öz doğma el-obalarında qarşı-
ladılar. Abad və ağıllı kənddə, yüksək 
səviyyəli yaşayış üçün hər cür şəraiti 
olan el-obada! Ağalılıları ikiqat bayram 
münasibəti ilə bir daha təbrik edirik! Bu il 
28 May ilk dəfə öz əsl adı ilə, Müstəqillik 
Günü olaraq bayram edildi!

Bəli, xalqımız 28 Mayı uzun illərdir 
bayram edir, bu il isə yeni ad və daha 
dərin məzmunda bayram etdik! Öz əsl 
mahiyyəti üzrə! Bayram işğaldan azad 
olunmuş torpaqlarımızda təməlatmalar, 
quruculuq fonunda keçirildi. Şuşa ilində 
Şuşa Bəyannaməsi ilə və o mübarək 

bəyannaməni imzalamış liderlərimizin 
iştirakı ilə qeyd etdik əziz bayramımızı! 
“TEKNOFEST Azərbaycan”la bəzənib 
düzəndi builki 28 May! Mübarək olsun! 
Zəfərin bayramı, bayramın zəfəri bir 
başqa cür olur!

Prezident İlham Əliyevin mayın 27-də 
Zəngilanın Ağalı kəndində “ağıllı kənd” 
layihəsinin açılışındakı və  “TEKNOFEST 
Azərbaycan” festivalındakı nitqi vur-
ğuladığımız məqamlar da daxil olmaq-
la, günümüzün, gələcəyimizin bütün 
dərinliyi və üfüqgenişliyi ilə izahı idi. 
Prezident yeni hədəfləri göstərdi, o 
hədəflərə yetişmək üçün əldə olunmuş 
bacarıqları göstərdi, xəlqi qürurumuzun 
mənəvi əsaslarını şərh etdi. Qürura, 
zəfərə, fəxarətə çox ehtiyacımız vardı. 
44 günlük müharibə xalqımızın yüksək 
ləyaqətinin təsdiqi, uğurların uğur 
gətirdiyinin parlaq ifadəsi oldu. Bəli, 
biz əyilmədik, sınmadıq, güc topladıq 
və haqqın nazilsə də, üzülməyəcəyini 
bütün dünyaya sübut etdik. Sübut etdik 
ki, Azərbaycan xalqı qəhrəman xalqdır, 
dövlətcanlıdır, vətəncanlıdır.

Ağalıya köçdən illər öncə Cocuq 
Mərcanlıya köç olmuşdu, əlbəttə. 
Biz dövlətimizə, Ali Baş Komanda-
nımıza həmişə inanmışıq və bilirdik 
ki, Cocuq Mərcanlıda verilən vədlər 
gerçəkləşəcəkdir. Budur, tarixi Zəfər 
çalındı, sonra infrastruktur layihələr 
sürətlə, keyfiyyətlə icra olundu və 
işğal mədəniyyətsizliyindən quruculuq 
mədəniyyətinə böyük ölçüdə keçid baş 
verdi. Biz ermənilərin vandalizmini unut-
muruq, bizə vurduqları maddi ziyana görə 
təzminat ödəyəcəklər. Ancaq təzminatı 
gözləmədən, öz gücümüzlə, donora da 
ehtiyac duymadan qururuq, yaradırıq. 30 
illik ağır işğala 44 gün içində son qoy-
maq, dərhal da quruculuğa başlamaq hər 
dövlətin bacaracağı iş deyil. 

Ümummilli lider deyirdi: “İqtisadiyyatı 
güclü olan dövlət hər şeyə qadirdir!” 
Bu sitat isə Prezident İlham Əliyevin 
Ağalıdakı nitqindəndir: “Bu gün iqtisadi 
göstəricilərimiz çox müsbətdir. Dünya 
miqyasında bu il ən sürətlə inkişaf edən 
ölkələrdən biri Azərbaycandır!” İqtisa-
di qüdrət, güclu ordu Zəfərin, Böyük 
qayıdışın vacib şərtlərindəndir. Digər 

mühüm komponentlərlə birgə bu şərtləri 
düşünən, planlaşdıran, həyata keçirən 
və uğur qazanan siyasi iradə var, lider 
var! O lider Ağalıdakı nitqi ilə ötən illərə 
yekun vurub, Böyük qayıdışın ilk addı-
mının necə gerçəkləşdiyini, daha nələrin 
necə və nə vaxt gerçəkləşəcəyini bildirdi. 

Təməlqoymadan cəmi  
1 il 1 ay 1 gün sonra...

Ağalıda təməlqoymadan cəmi 1 il 1 
ay 1 gün kimi qısa müddətdə xariqələr 
yaradılıb. Ağalıdakı şəraitlə tanışlıq-
dan sonra Zəngilan, Qubadlı, Füzuli, 
Cəbrayıl, Ağdam və digər şəhərlərimizin 
böyük sabahını təsəvvür edir və 
düşünürəm: Qarabağ, Zəngəzur Qaf-
qazın cazibə mərkəzi olacaq! Oralarda 
yaşamaq, işləmək, təhsil almaq zövq 
verəcək, ömrü çağ, günü ağ edəcək! 
Və istər-istəməz müqayisə yaranacaq: 
həm işğal illəri ilə, həm də Ermənistan 
şəhərlərinin indiki durumu ilə! İşğalçı 
ilə qurucunun Qarabağa, Zəngəzura 
baxışının diametral fərqi bir yandan, 
Ermənistanın günu-güzəranı digər 

yandan... düşüncəyə dəvət edəcək: 
işğal Ermənistana nə verdi? Ermənistanı 
müdafiə edənlər nöqtənin yarısı boyda 
haqlı idilərmi? Əsla! Bax, bunlar barədə 
ermənilərin düşunməsi lazımdır. Elə 
Xankəndi və çevrəsindəki ermənilərin 
də dərindən düşünməsi lazımdır. Onlara 
ləyaqətli həyatmı sərfəlidir, yoxsa, qeyri-
müəyyənlikmi, separatçı zehniyyətin 
revanşist cəhdlərinin növbəti qurbanlığı 
olmaqmı?

 Yenə Prezidentdən misal çəkək: 
“Heç vaxt Azərbaycanda milli, dini 
zəmində ayrı-seçkilik olmayıb və olma-
yacaq. Ona görə Azərbaycanda yaşayan 
ermənilərin hüquqları, təhlükəsizliyi 

Azərbaycanda yaşayan digər xalqların 
təhlükəsizliyi, hüquqları qədər önəmlidir”. 
Bir azdan Ermənistan vətəndaşları öz 
bərbad həyatları, sınıq-salxaq kənd-
kəsəkləri ilə, on-on beş kilometrlikdəki 
işıqlı, abad, qaynar Azərbaycan 
şəhərtipli qəsəbələrinin açıq fərqini 
dörd gözlə görəcək və öz hərbi-siyasi 
rəhbərliyinə bu fərqin mahiyyəti barədə 
sual etməyəcəkmi? Əlbəttə, edəcək! 
Faktdan başqa fakt yoxdur! Düşmən xar, 
dövlətimiz var olsun!

Qənirə PAŞAYEVA, 
  Milli Məclisin Mədəniyyət 

komitəsinin sədri 

